
Poštovani,  
Sa žaljenjem Vas moramo informisati da Udruženje građana za 

povrat stare devizne štednje u BiH i dijaspori ima primjedbe i na sastav i 
na metod i sadržaj rada Privremene zajedničke komisije za utvrđivanje 
stare devizne štednje građana BiH položene na račune domicilnih banaka 
i filijala u BiH. 

Opšte je poznata činjenica da je i da se još uvijek sa starom 
deviznom štednjom u Bosni i Hercegovini čini kriminal neviđenih 
razmjera iz kojeg kriminalci i njihovi korumpirani saradnici i pomagači 
vještim cikličnim multipliciranjem dolaze do zarada čiji efekti višestruko 
prevazilaze ukupan iznos stare devizne štednje. Na žalost neki od članova 
Privremene komisije su se deklarisali na stranu suprotnu interesima 
vlasnika stare devizne štednje i u njih ovo Udruženje nema povjerenje. 
Čak šta više uvjereni smo da će činiti sve da se nikada ne ostvare ciljevi 
radi kojih je, pa makar i deklarativno, Privremena komisija formirana. 

Gospođa Dušanka Majkić, Fuad Kasumović i Zakira Muratović su 
svojim postupcima i raznim zloupotrebama nanijeli štetu interesima starih 
deviznih štediša, direktno kršeći njihovo ljudsko pravo na imovinu 
garantovano Evropskom konvencijom o zaštiti ljudskih prava i osnovnih 
sloboda i Protokolima uz konvenciju koji se direktno primjenjuju u 
Bopsni i Hercegovini. Uvjereni smo da će za sve što su učinili odgovarati 
pred licem pravde. 



Iz ovakvog sastava Privremene zajedničke komisije i dominantnog 
uticaja u toj komisiji navedene gospode teško da se može očekivati 
ozbiljniji stvarni efekat na status i povrat stare devizne štednje, kao 
konačni rezultat rada, ili bar jasna platforma za djelovanje organa vlasti u 
cilju rješavanja ovog problema. Na ovoj komisiji bi se, posmatrajući njen 
sastav, mogla uspješno braniti često citirana teza Čerčilovih stavova o 
''komisijama i rješavanju problema''.       

Naše pesimističke stavove u pogledu sumnji u iskrenost i poštene 
namjere potvrđuje izbor partnara u istraživačkom projektu. Privremena 
zajednička komisija je pozvala i u projekat uključila osobe iza kojih ne 
stoji baš niko. Osobe koje nemaju vlastitu staru deviznu štednju. Osobe 
iza kojih nema ni udruženja ni članstva. Međutim to su osobe koje su 
spremne pričati bilo šta, jer nemaju vlastiti interes niti odgovornost prema 
onima koji imaju interes, jer, ponavljamo iza njih nema organizacionog 
oblika djelovanja, udruženja. Ako zatražite da svi koje ste zvali na 
sjednicu, najprije pokažu kopiju vlastite štedne knjižice, ili spisak članova 
udruženja sa generalijama (tel broj, iznos štednje i sl.), nećete imati 
sagovornika, osim onih koji su se sami interesovali za Vaš rad.  

Tako iza greški u sastavu komisije, izboru partnera slijedi i 
metodološki promašaj. Komisija se dominantno bavi propalim 
projektima, kao što je tkz. verifikacija, kako se popularno zove radnja 
konverzije deviza u KM uz odricanje od kamata i prava na sudsku zaštitu.  

Članovima Komisije, ako hoće imalo razmisliti posmatrajući 
podatke i brojeve koji govore o iznosu ''verifikovane'' štednje, mora biti 
jasno da se radi o minornim, zanemarljivim procentima od ukupnog 
iznosa stare devizne štednje. Više od polovine i onih koji su verifikovali 
staru deviznu štednju traži da se raskine sporazum o verifikaciji, jer su 
bili prevareni od strane osoblja APIF-ova. Zato komisija mora težište 
svojih aktivnosti koncentrisati na iznalaženje pravičnog rješenja, rješenja 
koje će prihvatiti i najveći broj građana vlasnika stare devizne štednje. 
Podsjećamo Vas na Platformu ovog Udruženja. Koja u najkraćem glasi. 
NE verifikacija, DA sravnjenje stanja, deblokada računa stare devizne 
štednje, kamata 5%, rok isplate od 5 godina, odnosno ograničenje prava 
raspolaganja – obročna mjesečna isplata do isteka roka uz mogućnost 
plaćanja-kupovine starom deviznom štednjom građevinskog zemljišta i 
komunalnih taksi za građevinske dozvole,c građevinskog materijala, 
stanova i poslovnih prostora u društvenoj svojini, lijekova i banjskog 
liječenja itd. 

Podsjećamo Vas da je Evropski sud za ljudska prava u Strazburu 
presudio iznose od skoro milion eura, a do kraja mjeseca će putem ovog 
Udruženja biti upućeno više od 2000 aplikacija. To je stvarnost i 
stvarnost će biti i izlazak na ulice i blokada banaka i institucija, ako se ne 



pokaže bar minimalna spremnost vlasti da počne rješavati stvarni 
problem, a ne stvarati uslove za dalje malverzacije i pljačku.      

Podatke o iznosima devizne štednje položene na račune građana 
trebate tražiti od entitetskih Agencija za bankarstvo, od Centralne banke 
BiH. Od njih možete dobiti i podatke o iznošenju deviza iz trezora 
tadašnje Narodne banke BiH, podatke o stanju na esckrow računima itd. 

Ako istinski želite uspješno raditi jednu sjednicu možete zakazati u 
Centralnoj banci BiH, sljedeću u sjedištu ovog Udruženja, a na sve 
sjednice pozivajte predstavnke Agencija za bankarstvo. Fuad Kasumović 
će najveći doprinos u radu Komisije dati. Ako nikada više ne bi 
prisustvovao njenim sjednicama.      

Ako budete imali poštene namjere i želje i snage za prave poteze 
učinite nešto na radost poštenih, prevarenih, opljačkanih i pravdi sklonih, 
a na žalost lopova i kriminalaca u Bosni i Herecegovini, Tamo se krije 
ključ kojim se otvaraju brave od vrata iza kojih je pravično rješenje 
problema stare devizne štednje. 

Naša surova stvarnost su činjenice da su najdrastičniji oblici 
kriminalne privatizacije vršeni starom deviznom štednjom. SIPA, sudovi i 
tužilaštva rade na tome, ali veoma sporo, kao i na rasvjetljavanju 
kriminala počinjenog u APIF-ovima, a izgleda da se niko ozbiljno nije 
bavio nekim baš očitim slučajevima kao što je pljačka i prevara koju je 
učinio izvjesni Andrej Gartner. U pitanju je prevara teška na desetine i 
stotine miliona konvertibilnih maraka, a naše vlasti šute. Jedini zaključak 
koji proizilazi iz njihove inertonosti je vjerovatno saučesništvo u 
kriminalu ogromnih razmjera.   

Članovi Privremene zajedničke komisije imaju priliku da pokažu 
da nisu dio onih upletenih u nebrojene afere. Pokažite se na djelu. 
Apelujemo na vas da, cijeneći navedene razloge, u okviru svojih 
nadležnosti preduzmete radnje koje mogu za rezultat imati dokaze o 
promašajima i trasirati put za konačno pravično rješenje koje vlasnici 
stare devizne štednje predugo čekaju. Javost i birači će to znati cijeniti. 

   
S poštovanjem, 

                          Za Upravni odbor 
                                 PREDSJEDNIK  
                                        Svetozar Nišić 

